
Ko au tonu rā
Ko taku titiro ki te ao.

Ko aku rau ingoa,
Kua tapaia mai,
Ngā mea nāku i kōwhiri,
Hei tuku, hei tiaki māku,
E mihi atu ai au.

Ko taku ao—
E huri nei, i ia rā, i ia rā
Ko roto, ko waho,
E tūhonoa nei.

Ko taku iwi—
I whānau ai au, i whāngai mai, i kōwhiria ai.
Ko ngā ahurea, e hia kē rā.

Ko taku wāhi—
Ko te ūkaipō,
Ko tōku tūrangawaewae.

E rarangahia nei
Ko tōku āhua, ko aku here tangata,
Ko ōku whakaaro, me taku whakapono.

Tā te kupu, he turaki, he hāpai rānei.
He whaitake tā ētahi atu e kī rā
Tā tēnei hoki e kī nei.

Ko aku wheako—
Ngā mea i paingia, i kinongia hoki,
Ngā āhuatanga kua pā.

Ka pana mai, ka tō mai,
Ka āhua anō i a au.

Katoa ka pā mai
Ka whakawhiti, ka whakapakari i a au,

Kia tū au hei…

Punga
I mua, ināianei
Hei tangata anō āpōpō.

Me whakamātau he ara hou,
Me hapa hoki rā
E kitea ai te tika.

Me kaikaru ki te pae,
Ki te tangata e manakotia nei ko au.

E tautokona ana kia tupu, kia huri
Ko tōku puāwaitanga.

Ngā rau paparanga ōku,
He wāhanga nō te ao tukupū o tātou.

Ko taku tuakiri, ko au.

Ko taku tuakiri, ko au

He mea tito tēnei ruri i ētahi wānanga i te taha o ngā
tamariki me ngā whānau i tū i te rohe o Tāmaki Makaurau,
ā, ko te mahi, he huritao ki tēnei mea, ki te tuakiri. Nā te
aha i puta pēnei ai tātou? Nā te aha i pēnei ai te āhua o te
noho huānga, o te tupu rānei? 

He mea whakaaweawe ngā kupu e te Atikara 8 o te Hui
Taumata o Te Rūnanga Whakakotahi i ngā Iwi o te Ao mō
ngā Mōtika o te Tamaiti. Ko tā tēnei atikara, he tiaki i ngā
mōtika o ia tamaiti ki te tuakiri, arā, ki tōna ingoa, ki tōna
whānau, ki tōna iwi, hei wāhanga hoki nō ōna mōtika
tangata. 

He mea rauhī nā Emma Hinton (The Light Library) rāua ko
Lizzy Lockhart (Save the Children NZ), ā, ko tā tēnei ruri he
tuitui i ngā reo o ngā tamariki ki tētahi whakaputanga
tōpū: ko taku tuakiri, ko au. 

He mea whakamāori nā Hēmi Kelly.



Ko taku tuakiri, ko au
TAUIRA PUKAPUKA

A runga

Pokaia ngā whetū

HEI TĀ
- Te tauira poka (kāore i te whai wāhi ki te pukapuka)
- A mua / A muri - He kārimārō
- A roto - He pepra


